
Orreagatik abiatuko da datorren martxoaren 10ean Korrika 14 

'Euskal Herria euskalduntzen, ni ere bai!' lelopean eta hamar egunez, Euskal Herria zeharkatuko du AEK-k antolatutako lasterketak; Bilbon amaituko da martxoaren 20an 

EDURNE ELIZONDO - IRUÑEA 

Nafarroan, Orreagan, hasiko da Korrika 14, datorren martxoaren 10ean. Egun horretan jarriko da martxan euskararen aldeko lasterketa erraldoia eta etenik gabekoa, baina Korrika berriaren gurpila, jada, hasi da jiraka: AEK-ko arduradunek Iruñean aurkeztu zuten atzo bi urtean behin antolatzen duten ekimenaren 14. ekitaldia. 

Euskal Herria euskalduntzen, ni ere bai! esaldia hautatu dute antolatzaileek lelotzat, ederki islatzen duelako, haien aburuz, gizarteari igorri nahi dioten mezua: Euskal Herria euskalduntzea denon lana dela, alegia.«Euskara guztiona eta guztiontzat dela onartu dugu denok. Inork ez du ukatzen hain agerikoa den esaldi hori. Ondorioz, euskara defendatzea eta babestea denon, eta, aldi berean, norberaren lana dela, ordea, hori oraindik ez dugu barneratu», azpimarratu zuten atzo Korrika 14ren aurkezpenean AEK-ko kideek. Pozik.Herritar orok duen konpromisoa islatzen du AEK-k ekimen euskaltzalearen inguruan prestaturiko materialak. Korrikalarien aurpegiak biltzen dituzte lasterketa iragartzeko egindako irudiek. Propio egindako hautua da, herritar orok bere esku dagoena egiteko konpromisoa har dezan. Hori da 2005eko Korrikak lortu nahi duena. «Euskaraz hitz egiten dakienak hizkuntza erabil dezala; irakurtzen dakiena idazten saia dadila; erakundeek lagun ditzatela euskararen alde lan egiten duten taldeak», erran zuten atzoko aurkezpenean, gizarte osoari dei zabala eginez. Zerrenda horretan bereziki nabarmendu zituzten euskaraz ez dakitenak. AEK-ko kideek haiengana heldu nahi baitute Korrika 14ren bitartez. Haien konpromisoa eskatu nahi dute oraingo honetan lasterketaren bitartez, Euskal Herrian bizi diren heldu guztiek euskara jakin behar dutelako, talde euskaltzaleko ordezkarien aburuz.AEK-k, halaber, euskara ikasteko urratsa egin duten milaka herritarrek erakutsitako konpromisoa ez du ahaztu nahi, eta euskaldun berriek, ondorioz, leku berezia izango dute Korrikaren 14. ekitaldian. Euskara ikasi duten gizon eta emakume guztiek jasoko dute aurten erakunde euskaltzalearen omenaldia. 

Andolin Eguzkitzari gorazarre 

Horretarako, euskaldun berri guztiei omenaldia egiteko, Andolin Eguzkitza zena izanen da Korrika 14ren izen propioa, atzo ezagutarazi zutenez. Eguzkitzak euskararen alde erakutsitako konpromisoa goraipatu zuten AEK-ko arduradunek. 

Euskaldun berrien ahalegina eta konpromisoa izanen du kontuan 2005eko Korrikak, baina sustraiak ahaztu gabe. «Horregatik aukeratu dugu Orreaga 14. ekitaldia hasteko. Bertako euskarari eutsi dio Nafarroako txoko horrek, eta hori azpimarratu nahi dugu», azaldu zuen AEK-ko arduradun Aitziber Sarasolak. Bada beste arrazoi bat: duela bi urteko Korrikari, nolabait, segida ematea, hamahirugarrena Iruñean amaitu baitzen 2003. urtean.Nafarroako hiriburuan egindako aurkezpenarekin martxan jarri da Korrika 14, eta, bide batez, Korrika 14ren inguruko guztia. Euskal Herria puntatik puntara zeharkatzen duen lasterketa baino askoz gehiago baita Korrika.Orreagan hasiko da martxoaren 10ean, eta Bilbon amaitu 10 egun geroago, baina egun horietatik kanpo ere, Korrika izanen da: Korrikaren inguruko kultur ekitaldiak, Korrikaren aldeko laguntzaileak lortzeko kanpaina, eta beste hainbat kontu. Hamaika ekitaldi.Orreaga, euskararen sustraiengatik. Eta Bilbo, «euskaldun guztion bilgune» delako hautatu du AEK-k Korrika 14 amaitzeko. Martxoaren 20an ailegatuko da lasterketa Bizkaiko hiriburura. 

